
BOSNA I HERCEGOVINA
FEDERACIJA BOSNE I HERCEGOVINE
VRHOVNI SUD

FEDERACIJE BOSNE I HERCEGOVINE

Broj: 70 0 U 004359 20 U 3
Sarajevo, 04.02.2021. godine

Vrhovni sud Federacije Bosne i Hercegovine u Sarajevu, u vijeću za upravne sporove sastavljenom od sudija Bajrović Aide, kao predsjednika vijeća, Babić Stanković Aleksandre i Kovač-Grabonjić Sanele, kao članova vijeća,  te Pita Minele, kao zapisničara, u upravnom sporu tužitelja J. Z. iz D. V., ..., protiv akta broj: UP-I-03-41-ZKZ-7049/15 od 27.10.2016. godine, tuženog ministarstvo..., u upravnoj stvari kontrole zakonitosti korištenja prava na ličnu invalidninu, odlučujući o prijedlogu tužitelja za donošenje dopunske presude Vrhovnog suda Federacije Bosne i Hercegovine, broj: 70 0 U 004359 13 U od 30.10.2015. godine, na nejavnoj sjednici održanoj dana 04.02.2021. godine, donio je
R  J  E  Š  E  N  J  E
Prijedlog za donošenje dopunske presude se odbacuje.

O b r a z l o ž e n j e

Podneskom od 11.06.2020. godine predlagatelj je ovom Sudu podnio prijedlog za dopunu presude Vrhovnog suda Federacije Bosne i Hercegovine Sarajevo, broj: 70 0 U 004359 13 U od 30.10.2015. godine navodeći da je tom presudom poništeno rješenje tuženog ministarstva..., broj: UP-I-03-41-ZKZ-2804/12 od 28.10.2013. godine i predmet vraćen na ponovni postupak, ali da tuženi nije postupio po presudi već je izdao novo rješenje broj: UP-I-03-41-ZKZ-7049/15 od 27.10.2016. godine kojim je utvrđeno da predlagatelju prava priznata tim rješenjem pripadaju od 28.10.2013. godine umjesto od dana donošenja pa nadalje, pa zbog navedenog traži da se dopuni presuda broj: 70 0 U 004359 13 U od 30.10.2015. godine, te „u istoj jasno istakne da se period provodivosti iste vrši od perioda revizije 28.10.2013. godine do momenta obnove postupka i donošenja novog rješenja, odnosno 27.10.2016. godine kako bi ostvario pravo na isplatu retrospektive koja mu po zakonu pripada i za navedeni period kada su mu umanjena prava“.

Rješavajući po postavljenom prijedlogu za donošenje dopunske presude ovaj Sud je odlučio kao u dispozitivu rješenja iz slijedećih razloga :

Budući da Zakon o upravnim sporovima ("Službene novine Federacije Bosne i Hercegovine" broj 9/05) ne sadrži odredbe o donošenju dopunske presude, to se, na osnovu člana 55. tog Zakona, shodno primjenjuju odgovarajuće odredbe zakona kojim je uređen parnični postupak. 

Odredbom člana 192. Zakona o parničnom postupku ("Službene novine Federacije Bosne i Hercegovine" broj: 53/03, 73/05, 19/06 i 98/15) propisano je da ako je sud propustio da odluči o dijelu zahtjeva ili o svim zahtjevima o kojima se mora odlučiti presudom, a koji su već raspravljeni, stranka može u roku od 30 dana od prijema presude predložiti parničnom sudu da se presuda dopuni (stav 1.), kao i da će neblagovremeni ili neosnovani prijedlog za dopunu presude odbaciti, odnosno odbiti sud bez održavanja ročišta (stav 2.).

U konkretnom slučaju predlagatelj je od ovog Suda tražio dopunu presude Vrhovnog suda Federacije Bosne i Hercegovine Sarajevo, broj: 70 0 U 004359 13 U od 30.10.2015. godine, koji je u konkretnoj stvari rješavao po njegovoj tužbi podnesenoj protiv navedenog osporenog akta tuženog - rješenja ministarstva ..., broj: UP-I-03-41-ZKZ-2804/12 od 28.10.2013. godine. Međutim, navedenu presudu predlagatelj je primio 18.12.2015. godine što je utvrđeno uvidom u uredno potpisanu povratnicu koja se nalazi u spisu, a kako je prijedlog za donošenje dopunske presude podnesen sudu dana 11.06.2020. godine, to je isti neblagovremen jer je evidentno podnesen po isteku roka od 30 dana od prijema presude propisanog odredbom člana 192. Zakona o parničnom postupku.

Pri tome iz stanja upravnog spisa proizilazi da je tužitelj protiv rješenja tuženog ministarstva ..., broj: UP-I-03-41-ZKZ-7049/15 od 27.10.2016. godine (donesenog u postupku izvršenja presude Vrhovnog suda Federacije Bosne i Hercegovine Sarajevo, broj: 70 0 U 004359 13 U od 30.10.2015. godine, čija se dopuna traži) vodio upravni spor, okončan presudom ovog Suda broj: 70 0 U 004359 16 U 2 od 27.12.2018. godine  u kome je imao mogućnost osporavati datum od koga je utvrđeno da mu pripadaju prava priznata tim rješenjem, a što nije učinio, pa takav propust ne može otkloniti neblagovremeno podnesenim prijedlogom za dopunu ranije donesene presude. 

Imajući u vidu naprijed izloženo ovaj Sud je odlučio kao u dispozitivu ovog rješenja primjenom odredbe člana 192. stav 2. Zakona o parničnom postupku u vezi sa članom 55. Zakona o upravnim sporovima.

              Zapisničar




      Predsjednik vijeća

                 Pita Minela, s.r.


          
           Bajrović Aida, s.r.

